Na osnovu člana 31. stav 1. Zakona o sudovima u Federaciji Bosne i Hercegovine („Sl. novine FBiH“ broj:38/05 i 22/06), te člana 8. tačka b. i j. Pravilnika o unutrašnjem sudskom poslovanju („Sl. glasnik BiH“ broj:57/08), predsjednik Kantonalnog suda u Bihaću, dana 07.09.2009. godine, donosi:

P R A V I L N I K

o radu predsjednika sudskih odjeljenja u

Kantonalnom sudu u Bihaću
Član 1.

Ovim pravilnikom se pobliže uređuje način rada i ostvarivanje dužnosti predsjednika sudskog(ih) odjeljenja u Kantonalnom sudu u Bihaću (u daljem tekstu:predsjednik odjeljenja)  okvirno dati u članu 17. Pravilnika o unutrašnjem sudskom poslovanju (u daljem tekstu: Pravilnik USP).
Član 2.

U vezi sa dužnosti  da  se poslovi iz djelokruga odjeljenja obavljaju zakonito i blagovremeno (član 17. stav 1. tačka b. Pravilnika USP),  predsjednik odjeljenja je obavezan da sve odluke suda,  prije otpreme strankama, pregleda i svojim potpisom označi da su spremne za otpremu.
Na navedeni način predsjednik odjeljenja  prati  zakonitost i blagovremenost  vršenja poslova  iz djelokruga  odjeljenja, kao i usaglašenost sudske prakse između pojedinih sudaca  i sudskih vijeća (član 17. stav 1. tačka j. Pravilnika USP).  O svim uočenim odstupanjima od načela zakonitosti i blagovremenosti u postupanju, te o nepostojanju usaglašenosti sudske prakse između pojedinih sudaca i sudskih vijeća, predsjednik  odjeljenja obavještava  odjeljenje, predsjednika suda i druga radna tijela u sudu.
Član 3.

U vezi dužnosti   iz člana 17. stav 1. tačka c. Pravilnika USP  predsjednik odjeljenja  zakazuje sjednice odjeljenja i predsjedava im. 
Sjednice odjeljenja na kojima se razmatraju pitanja značajna za rad odjeljenja održavaju se prema potrebi, što je slobodna procjena predsjednika odjeljenja a, najmanje, jednom u tri mjeseca. 

Sjednica sudskog odjeljenja obavezno će biti zakazana kada se utvrdi da o pitanjima pravilne primjene zakona  ne postoji saglasnost između pojedinih sudija ili vijeća, radi razmatranja tih pitanja i pokušaja njihovog usaglašavanja.

Predsjednik i sekretar suda mogu učestvovati u radu sjednice odjeljenja. Kada predsjednik suda prisustvuje sjednici odjeljenja, on joj i  predsjedava.
Član 4.

U vezi sa dužnosti  praćenja stanja pojedinih sudskih referata (član 17. stav 1. tačka e. Pravilnika USP) obaveza je predsjednika odjeljenja da vrši analize, vodi odgovarajuće evidencije i  izrađuje izvještaje koje će prezentirati na sjednici odjeljenja ili kolegija , prema vlastitoj procjeni, najmanje jednom u tri mjeseca. 

Vezano za obaveze iz  prethodnog stava, predsjednik odjeljenja će koristiti podatke iz službenih evidencija  koje dobija iz sudskog upisnika. 
Svi suci iz istog odjeljenja dužni su predsjedniku odjeljenja dostavljati mjesečne izvještaje o radu, na tipskom obrascu, najkasnije, do  5-tog u mjesecu, za prethodni mjesec. Ovaj izvještaj je osnova predsjedniku odjeljenja za izradu mjesečnog izvještaja o radu  koji treba da sadrži: ukupan broj predmeta u radu; broj završenih predmeta, po starosti i vrsti (hitni, tipski, redovni); način  završavanja predmeta (sa ili bez rasprave, meritorno ili na drugi način); broj nezavršenih predmeta , od toga „starih“ i druge pokazatelje značajne za procjenu rada odjeljenja. 

Član 5.

U vezi sa dužnosti realizacije programa rješavanja starih predmeta (član 17. stav 1. tačka f. Pravilnika USP) predsjednik odjeljenja  izrađuje listu starih predmeta po sucima, prema definiciji  „starih“ predmeta iz Uputstva Visokog sudskog i tužilačkog vijeća Bosne i Hercegovine te, ukoliko predsjednik suda  zatraži,  učestvuje u izradi plana rješevanja tih predmeta i prati njegovu realizaciju o čemu izvještava predsjednika suda, odjeljenje i druga radna tijela suda.
Član 6.

U vezi sa dužnosti  praćenja kvalitete rada sudija u odjeljenju (član 17. stav 1. tačka g. Pravilnika USP) predsjednik odjeljenja je obavezan, nakon njihovog evidentiranja u upisniku,  izvršiti uvid u sve odluke neposredno višeg suda , odnosno Ustavnog suda BiH. Tek nakon što se predsjednik odjeljenja  upozna sa navedenim odlukama,  te se odluke , odnosno spisi, dostavljaju sucima na koje se odnose.

Na navedeni način predsjednik odjeljenja  ima neposredan uvid  u kvalitet rada sudaca. O uočenim težim  propustima u radu pojednih sudaca, koji utiču na ocjenu kvaliteta rada suca ili odjeljenja,  predsjednik  odjeljenja vodi internu evidenciju i  o tom , periodično, obaviještava  predsjednika suda i odjeljenje, a po potrebi i druga radna tijela suda. 

Član 7.

Praćenja ažurnosti rada sudija u odjeljenju (član 17. stav 1. tačka h. Pravilnika USP)predsjednik odjeljenja  ostvaruje na način  predviđen  u članu 2. ovog pravilnika, odnosno, uvidom u sve odluke  odjeljenja koje se pripremaju za otpremu, kojom prilikom  utvrđuje da li se poštuju  zakonski rokovi, a posebno  rokovi vezani za vrijeme izrade i dostave sudskih odluka.

U slučaju da predsjednik odjeljenja zapazi  da se ne poštuju zakonski rokovine, o tom će obavijestiti predsjednika suda, a  o stanju ažurnosti  u radu i poštivanju zakonskih rokova  sačiniće periodični izvještaj sa kojim će upoznati odjeljenje i druga radna tijela u sudu, te predložiti mjere za efikasniji i ažurniji rad u odjeljenju.
Član 8.

U vezi sa dužnosti  vezanom za  izmjenu zakona i sudske prakse , kao i primjenu zakona i drugih propisa (član 17. stav 1. tačka i. i l. Pravilnika USP) predsjednik odjeljenja  prati  sve zakonske promjene i inovacije koje su od značaja za rad odjeljenja, kao i odluke ili stajališta viših sudova  i stara se da svi suci u odjeljenju, na najjeftiniji i najefikasniji način,  budu upoznati sa  tim promjenama odnosno , stajalištima.
Član 9.

O provedbi i metodama provedbe ostalih dužnosti iz člana 17. Pravilnika USP, predsjednik odjeljenja odlučuje samostalno.

Član 10.
Ovaj pravilnik stupa na snagu danom donošenja.

Bihać, 07. septembra 2009. godine                                                    Edina Arnautović
